
sama'an. Ini matjem tjita-tjita disamboet dengen goembira oleh bangsa-bangsa jang lemah dan ketjil, teroetama oleh bangsa Turkey. Sebelonnja petja Perang Doenia, Turkey ada sanget miskin dan lemah dan orang ampir tida mempoenjai harepan sama sekali ia itoe nanti bisa djadi koeat; bangsa-bangsa Barat namaken Turkey ,,si sakit dari Timoer", dan bilang djoega bahoea itoe ada lebih baek ia lekas-lekas mampoes. Koetika ia kalah perang sebagi kawan sariketnja Duitschland dalem itoe Peperangan Doenia, bangsa-bangsa laen niat poekang padanja, dan ia poenja djiwa ada terantjem. Baeknja ada Rusland jang maoe hidoepken persama'an bantoe padanja boeat oesir boeat selamanja pada bangsa Griek pergi dan roba iapoenja verdrag-verdrag pintjang sama laen-laen negri. Sekarang, maski boekan terhitoeng negri klas satoe Turkey soedah bisa tempatken kadoedoekannja sebagi negri klas doea atawa tiga di Europa. Kaloe diliat dari sini, berbagi-bagi bangsa dan negri jang digentjet dan diperlakoeken setjara soeka-soeka aken bersariket boeat melawan.

Itoe waktoe, negri manatah jang diperes? Koetika Engeland dan Frankrijk toeroen tangan dalem itoe Peperangan Doenia boeat basmi Duitschland poenja imperialisme, Rusland telah tjeboerken dirinja dalem marika poenja fihak dan telah boeang banjak djiwa dan harta banda. Tapi sampe ditenga djalan ia telah oendoerken diri dan terbitken pemberontakan. Apatah sebabnja? Itoelah boekan laen hanja lantaran rahajat Rus soedah diperlakoeken dengen tjara jang bagitoe kedjem hingga tida djalan jang lebih baek dari pada berontak, agar tjita-tjita perdamian bisa gantiken tjita-tjita kakoeatan, Negri-negri besar di Europa moesoeken itoe tjita-tjita dan kirim tentara boeat perangken Rusland. Beroentoeng bangsa Rus dengen marika poenja soemanget Slaven jang toea telah bisa tolak itoe ganggoean dari loear. Negri-negri laen sekarang tida mampoe bikin toendoek Rusland dengen sendjata, dari itoe marika telah ambil laen djalan jaitoe marika sengadja tida maoe akoeh sah itoe pemerenta. (Engeland sekarang soedah akoeh sah Sovjet Rusland dengen officieel). Apatah sebabnja maka laen-laen negri di Europa moesoeken Rusland poenja tjita-tjita negri jang baroe? Itoelah lantaran marika blakangken ka'adilan, sementara Rusland djoestroe sanget moesoeken itoe tjara-tjara pemerenta'an jang selaloe maoe mengandel pada sendjata dan seboleh-boleh ingin laloeken

